
சுற்றிக் கட்டி வைக்கிறார்கள். அப்பொழுது பீங்கான் கப்புக்கள் மின்சார சக்தியைத் தூணில் இறங்காதபடி தடுத்து விடுகின்றன. மின்சார சக்தி தந்தி மூலமாக வந்து நமக்குத் தந்தி, டெலிபோன் பேசவும் இதர காரியங்கள் செய்யவும் உபயோகமாகிறது.

202 அப்பா! சில வேளைகளில் ரோட்டில் சிவப்புக் கொடி கட்டி வைக்கிறார்களே. அதற்குக் காரணம் என்ன?

தம்பி! ரோட்டைச் செப்பனிடும்பொழுது ஜனங்களும் வண்டிகளும் வந்தால் அபாயம் நேரிடும். அதனால், அங்கே வருவதைத் தடுக்கும் பொருட்டு அப்படிச் சிவப்புக் கொடி கட்டி வைக்கிறார்கள். அதனால் இரவில் துணி தெரியாதல்லவா? அதற்காக இரவில் சிவப்புக் கண்ணாடி போட்ட விளக்கை ஏற்றி வைக்கிறார்கள். சிவப்புத்தான் எல்லா நிறங்களையும் விட பளிச்சென்று தெரியக்கூடிய நிறம். அதனால்தான் உலகமெங்கும் அபாயம் என்று எச்சரிக்கை செய்வதற்கு அந்த நிறத்தை உபயோகிக்கிறார்கள்.

தம்பி! ரயிலில் போகும்பொழுது கடைசி வண்டியில் உள்ள கார்டு என்னும் அதிகாரி சிவப்புக் கொடியும் பச்சைக் கொடியும் வைத்திருப்பதைப் பார்த்திருப்பாய். வண்டி போகலாம் என்று எஞ்சின் ஓட்டுபவர்க்கு அறிவிக்க விரும்பினால் பகலில் பச்சைக் கொடியும் இரவில் பச்சை விளககையும் காட்டுவார். வண்டி போகக்கூடாது என்று அறிவிக்க விரும்பினால் பகலில் சிவப்புக் கொடியையும் இரவில் சிவப்பு விளக்கையும் காட்டுவார். இதையும் நீ பார்த்திருப்பாய்.

அதே காரணத்தினால்தான் மோட்டார் வண்டிகளின் பின்புறத்தில் சிவப்பு விளக்குகளை வைத்திருக்கிறார்கள். அவற்றை அபாய விளக்கு என்று கூறுவார்கள். அவை

